
				ఈ పుట అచ్చుదిద్దబడ్డది



		
దుర్బుద్ధి బలువైనఁ దొలగును సంపత్తి

               కృపణత్వ మొదవినఁ గిర్తి మళ్ళు

నన్యాయ మెచ్చిన నధికార మూడును

               మదముదట్టినఁ జను మార్దవంబు

జారత్వ మెచ్చిన సన్నగిలు ప్రతిష్ఠ

               కుటిలత్య మురువైన గొప్ప చెడును

గర్వంబు తరుచైన గౌరవంబుఁ దొలంగు

               ద్రవ్యాశ పెల్లైన ధర్మ ముడుగు

యివి యెఱుంగక వర్తించు హీనజనులు

పనికి రాకుండుదురు గడ్డి పరకకైన

భూరిమయవాస! కోలంకపురనివాస

మదనగోపాల రాధికాహృదయలోల!

ప్రభువు దుర్ణయుఁడైన ప్రజలు చేసిన కర్మ

               పతి విరక్తుండైన భార్య కర్మ

అర్థాధికుఁడు లోభియైన నర్థుల కర్మ

               కరణము చెడుగైన కాపు కర్మ

తండ్రి కుత్సితుఁడైన తనయవర్గము కర్మ

               తల్లి నిర్దయయైన పిల్ల కర్మ

క్షితి చిక్కఁదేరిన చేని యాతని కర్మ

               కుటిలుఁడైన నరుండు కులము కర్మ

గానివారల దుష్కర్మ గాదు తలఁప

నెఱుఁగనేరక వారి నెగ్గెన్న రాదు

భూరిమయవాస! కోలంకపురనివాస

మదనగోపాల రాధికాహృదయలోల!

కవిజనంబుల కుపద్రవముఁ దల్చుట ముప్పు

               బలవంతుతో వైరపడుట ముప్పు

దేశాధిపతిని నిందించఁబూనుట ముప్పు

               గ్రామాధికారితోఁ గక్ష ముప్పు

